
SIARAN MEDIA 

 
UTAMAKAN KESELAMATAN DAN KESIHATAN KANAK-KANAK 

SUSULAN SITUASI JEREBU 

 

PUTRAJAYA, 9 Oktober 2026 – Kementerian Pembangunan Wanita, Keluarga dan 
Masyarakat (KPWKM) melalui Jabatan Kebajikan Masyarakat (JKM) memandang 
serius situasi jerebu yang melanda beberapa kawasan di negara ini dan keperluan 
mengambil langkah berjaga-jaga bagi melindungi kesihatan serta keselamatan 
masyarakat, khususnya kanak-kanak yang lebih terdedah kepada kesan pencemaran 
udara. 
 
KPWKM menasihatkan semua pengusaha Taman Asuhan Kanak-Kanak (TASKA) 
supaya menghentikan aktiviti luar bagi mengurangkan pendedahan kanak-kanak 
kepada udara tercemar, di samping memastikan persekitaran asuhan sentiasa 
selamat dan kondusif. 
 
Sebarang tindakan berkaitan operasi TASKA hendaklah mengambil kira bacaan 
Indeks Pencemar Udara (IPU) semasa di kawasan masing-masing serta mematuhi 
ketetapan Pelan Tindakan Jerebu Kebangsaan dan arahan pihak berkuasa yang 
berkaitan. 
 
Namun, dalam keadaan yang masih membolehkan TASKA beroperasi, JKM 
menggalakkan pengusaha TASKA dan ibu bapa mengadakan perbincangan bagi 
menentukan pengaturan penjagaan yang paling sesuai, berdasarkan keadaan 
setempat, keperluan keluarga dan kepentingan terbaik untuk anak-anak masing-
masing. Pendekatan ini penting bagi memastikan kebajikan kanak-kanak terus 
terpelihara tanpa mengabaikan keperluan ibu bapa, khususnya mereka yang bekerja. 
 
KPWKM turut menyeru pengusaha TASKA dan ibu bapa supaya sentiasa mengikuti 
perkembangan bacaan IPU yang dikeluarkan oleh Jabatan Alam Sekitar (JAS) serta 
mematuhi nasihat Kementerian Kesihatan Malaysia (KKM) dan arahan pihak berkuasa 
dari semasa ke semasa. 
 
 
Keselamatan dan kesihatan kanak-kanak hendaklah sentiasa menjadi pertimbangan 
utama dalam setiap keputusan. KPWKM melalui JKM percaya bahawa kerjasama dan 
komunikasi yang baik antara pengusaha TASKA dengan ibu bapa amat penting bagi 
memastikan kanak-kanak terus mendapat perlindungan dan penjagaan yang 
sewajarnya sepanjang tempoh jerebu ini. 

